
VOYAGA YETMAGAN SHAXSLARNI GʻAYRIIJTIMOIY XATTI-HARAKATLARGA 

Annotatsiya. Mazkur maqolada Oʻzbekiston Respublikasi Jinoyat qonunchiligida voyaga yetmagan shaxsni 
gʻayriijtimoiy xatti-harakatlarga jalb etganlik uchun belgilab qoʻyilgan javobgarlik normalari hamda amaliyotda 
ularni qoʻllash bilan bogʻliq yuzaga kelayotgan muammolar va ularning yechimlari nazarda tutilgan masalalar 
bayon etilgan. Shuningdek, maqolada voyaga yetmagan shaxsni gʻayriijtimoiy xatti-harakatlarga jalb etishning 
ayrim jihatlarini tadqiq etgan olimlarning fikr va mulohazalari tahlil qilingan. 

Kalit soʻzlar: Voyaga yetmagan shaxs, bola, shaxs, guruh, gʻayriijtimoiy xatti-harakatlar, milliy qonunchilik, 
malakalash, kvalifikatsiya qilish, ayblanuvchi, sudlanuvchi, jinoyat, jazo, jinoyatga jalb qilish, javobgarlik 

Abstract. This article discusses the provisions of the criminal legislation of the Republic of Uzbekistan regarding 
the liability established for involving minors in antisocial behavior, as well as the practical problems arising from 
the application of these norms and possible solutions. In addition, the article analyzes the opinions and views of 
scholars who have studied certain aspects of involving minors in antisocial behavior. 

Keywords: Minor, child, person, group, antisocial behavior, national legislation, qualification, to qualify, accused, 
defendant, crime, punishment, involvement in crime, responsibility. 

Hozirgi globallashuv va axborot texnologiyalarining jadal rivojlanishi sharoitida voyaga 

yetmagan shaxslarni turli koʻrinishdagi gʻayriijtimoiy xatti-harakatlarga jalb etish holatlari 

nafaqat Oʻzbekistonda, balki butun dunyo miqyosida ham jiddiy muammolardan biri sifatida 

namoyon boʻlmoqda. Ayniqsa, internet orqali taʼsir oʻtkazish vositalarining koʻpayishi, oilaviy 

nazoratning susayishi va ijtimoiy muhitning oʻzgarishi natijasida yoshlar oʻrtasida deviant va 

delinkvent xulq-atvor holatlari koʻpaymoqda. Bu esa oʻz navbatida jinoyatchilikning yangi 

shakllarini keltirib chiqarib, huquqni muhofaza qiluvchi organlar oldiga yanada murakkab 

vazifalarni qoʻymoqda. 

Mazkur maqolada voyaga yetmaganlarni gʻayriijtimoiy xatti-harakatlarga jalb qilish bilan 

bogʻliq jinoyatlarini malakalash (kvalifikatsiya qilish) borasida amaliyotda kuzatilayotgan ayrim 

muammolar tahlil etiladi, jinoyat huquqi nazariyasi va amaliyoti nuqtayi nazaridan dolzarb 

yondashuvlar yoritiladi. Shu bilan birga, milliy va xalqaro qonunchilikdagi turfa tajribalar 

mailto:nodirbekasqarov2610@gmail.com
https://doi.org/10.47390/978-9910-09-176-6/rkm-21

taqqoslanib, huquqni qoʻllash amaliyotida aniqlik va bir xillikni taʼminlash boʻyicha takliflar ilgari 

suriladi. 

Ushbu tadqiqot mavzusining muhimligi voyaga yetmagan shaxslarning huquqiy 

himoyasini mustahkamlash, ularni jinoiy taʼsirlardan asrash hamda jinoyat huquqining samarali 

qoʻllanishini taʼminlashga qaratilganligi bilan izohlanadi.  

Milliy qonunchiligimizda voyaga yetmagan shaxslarni gʻayriijtimoiy xatti-harakatlarga 

jalb etganlik uchun Jinoyat kodeksining 127-moddasida javobgarlik nazarda tutilgan. Mazkur 

moddaning 2-qismida voyaga yetmagan shaxsni giyohvandlik vositalari, ularning analoglari yoki 

psixotrop moddalar isteʼmol etishga jalb qilganlik uchun javobgarlik belgilangan. 

Mazkur moddaning 2-qismida qayd etilgan jinoiy qilmishning obyektiv tomoni katta 

yoshli shaxs tomonidan voyaga yetmagan shaxsni turli yoʻllar (masalan, avrash, mehmon qilish, 

aldash va shunga oʻxshash boshqa usullar) orqali giyohvandlik vositalari, ularning analoglari 

yoki psixotrop moddalarni isteʼmol qilishga jalb etishdan iboratdir. 

Mazkur jinoyatning obyekti voyaga yetmagan shaxsning jismoniy va axloqiy rivojlanishi, 

uning sogʻligi, shuningdek, jamiyat xavfsizligi hamda ijtimoiy tartib-qoidalarga qarshi qaratilgan 

harakatlar hisoblanadi. 

JK 127-moddasining 2-qismida nazarda tutilgan qilmish obektiv tomoni jismonan va 

ruhan shakllanib ulgurmagan voyaga yetmagan shaxsni giyohvandlik vositalari, ularning 

analoglari yoki psixotrop moddalar isteʼmol etishga jalb qilishga qaratilgan harakatlarda 

ifodalanadi. 

Ushbu moddaning 3-qismida “Voyaga yetmagan shaxsni jinoyat qilishga jalb etish, 

shuningdek ushbu moddaning ikkinchi qismida nazarda tutilgan harakatlar:  

a) ilgari giyohvandlik vositalari yoki psixotrop moddalarni gʻayriqonuniy ravishda 

muomalaga chiqarish bilan bogʻliq har qanday jinoyatni sodir etgan shaxs tomonidan; 

b) ikki yoki undan ortiq voyaga yetmagan shaxsga nisbatan; 

v) oʻquv yurtlarida yoki oʻquvchilar, talabalar oʻquv-tarbiya, sport yoki jamoat tadbirlari 

oʻtkazadigan boshqa joylarda sodir etilishi –  

besh yildan oʻn yilgacha ozodlikdan mahrum qilish bilan jazolanadi.”[1] deb belgilab 

qoʻyilgan. 

Mazkur qoidadan shuni anglash mumkinki, JKning 127-moddasi 3-qismi “a”, “b”, “v” 

bandlarida belgilangan holatlar ushbu moddaning 2-qismida nazarda tutilgan harakatlar uchun 

yaʼni voyaga yetmagan shaxsni giyohvandlik vositalari, ularning analoglari yoki psixotrop 

moddalar isteʼmol etishga jalb qilish uchungina taalluqli hisoblanadi. 

JKning 127-moddasi 3-qismida voyaga yetmagan shaxsni jinoyat qilishga jalb etish, 

shuningdek voyaga yetmagan shaxsni Giyohvandlik vositalari, ularning analoglari yoki psixotrop 

moddalar isteʼmol etishga jalb qilish boʻyicha harakatlar: 

- ilgari Giyohvandlik vositalari yoki psixotrop moddalarni gʻayriqonuniy ravishda 

muomalaga chiqarish bilan bogʻliq har qanday jinoyatni sodir etgan shaxs tomonidan; 

- ikki yoki undan ortiq voyaga yetmagan shaxsga nisbatan; 

- oʻquv yurtlarida yoki oʻquvchilar, talabalar oʻquv-tarbiya, sport yoki jamoat tadbirlari 

oʻtkazadigan boshqa joylarda sodir etilishi uchun javobgarlik nazarda tutilgan.[2] 

Aybdor ikki yoki undan ortiq shaxsning 18 yoshga toʻlmaganligini oldindan bilgan va u 

tomonidan sodir etilayotgan qilmish yagona qasd bilan qamrab olingan boʻlsagina, aybdorning 

qilmishi Jinoyat kodeksi 127-moddasining 3-qismi “b” bandi bilan kvalifikatsiya qilinadi. Agar 

aybdor ikki yoki undan ortiq voyaga yetmagan shaxsga nisbatan giyohvandlik vositalari yoki 

psixotrop moddalar isteʼmol etishga jalb qilish niyatida boʻlib, ammo unga bogʻliq boʻlmagan 

holatlarga koʻra, u jinoiy niyatini oxiriga yetkaza olmagan hollarda (xususan, bittasiga 

giyohvandlik vositasini isteʼmol qildirishga ulgurgan, ikkinchisiga esa ulgurmagan), uning 

qilmishi Jinoyat kodeksi 25-moddasining 2-qismi, 127-moddasining 3-qismi “b” bandi bilan 

kvalifikatsiya qilinadi.[3] 

Qonunchilikda aniq belgilab qoʻyilganiga qaramasdan, kuzatuvlar shuni koʻrsatmoqdaki, 

sud-tergov amaliyotida mazkur turdagi sodir qilinadigan jinoyatlarni kvalifikatsiya qilishda bir 

qator muammolar mavjudligi koʻzga tashlanmoqda. 

Misol sifatida oladigan boʻlsak, 2023-yilda fuqaro A voyaga yetmagan B, V va G.lar bilan 

bir guruh boʻlib, oldindan til biriktirib, oʻzganing mol-mulkini yashirin ravishda talon-toroj 

qilishgan. Dastlabki tergov organi tomonidan fuqaro A.ning jinoiy harakatlari Oʻzbekiston 

Respublikasi JK 169-moddasi 2-qismi “b,v” bandi, 127-moddasining 3-qismi “b” bandi, yaʼni 

“shuningdek ushbu moddaning ikkinchi qismida nazarda tutilgan harakatlar ikki yoki undan ortiq 

voyaga yetmagan shaxsga nisbatan” jinoyat belgilari bilan kvalifikatsiya qilingan.  

Sud tomonidan ayblanuvchi A.ning jinoiy harakatlari dastlabki tergov organi tomonidan 

Oʻzbekiston Respublikasi JK 127-moddasi 3-qismi “b” bandi bilan toʻgʻri malakalangan deb 

hisoblanib, yuqoridagi holat boʻyicha ayblanuvchi A. JKning 169-moddasi 2-qismi “b,v” bandi, 

127-moddasi “b” bandi bilan aybli deb topilib, ayblov hukmi oʻqilgan va unga nisbatan 3 yil 6 oy 

muddatga ozodlikni cheklash tariqasidagi jazo chorasi qoʻllanilgan.[4] 

Bundan tashqari, yana boshqa bir holatda 2024-yilda fuqaro A. voyaga yetmagan B. va 

V.lar bilan bir guruh boʻlib, oldindan til biriktirib, oʻzganing mol-mulkini yashirin ravishda talon-

toroj qilishgan. Dastlabki tergov organi fuqaro A.ning jinoiy harakatlarini Oʻzbekiston 

Respublikasi JK 169-moddasi 2-qismi “v,g” bandi, 127-moddasining 3-qismi “b” bandi, yaʼni 

“shuningdek ushbu moddaning ikkinchi qismida nazarda tutilgan harakatlar ikki yoki undan ortiq 

voyaga yetmagan shaxsga nisbatan” jinoyat belgilari bilan kvalifikatsiya qilgan.  

Sud tomonidan ayblanuvchi A.ning jinoiy harakatlari dastlabki tergov organi tomonidan 

Oʻzbekiston Respublikasi JK 127-moddasi 3-qismi “b” bandi bilan toʻgʻri kvalifikatsiya qilingan 

deb hisoblanib, yuqoridagi holat boʻyicha ayblanuvchi A. JKning 169-moddasi 2-qismi “v,g” 

bandi, 127-moddasi “b” bandi bilan aybli deb topilib, ayblov hukmi oʻqilgan va unga nisbatan 5 

yil 2 oy muddatga ozodlikdan mahrum qilish tariqasidagi jazo chorasi qoʻllanilgan.[5] 

JKning 127-moddasi 3-qismida voyaga yetmagan shaxsni jinoyat sodir qilishga jalb etish 

uchun javobgarlik mavjud, biroq ushbu moddada ikki yoki undan ortiq voyaga yetmagan 

shaxslarni jinoyat sodir qilishga jalb etganlik uchun javobgarlik belgilanmagan, bu kabi ijtimoiy 

xavfli qilmish sodir etgan shaxslarni harakatlarini kvalifikatsiya qiluvchi asoslar mavjud emas. 

Bu esa oʻz navbatida JKning 127-moddasi 3-qismi va undagi bandlari dastlabki tergov va 

sud organlari tomonidan yuqoridagi misollarda keltirilgan holatlardagi kabi notoʻgʻri 

kvalifikatsiya qilinishi amaliyotining shakllanishiga olib kelmoqda.  

Bundan tashqari, huquqni muhofaza qiluvchi organ xodimlari oʻrtasida oʻtkazilgan 

soʻrovnomada ishtirok etgan respondentlarning katta qismi oʻzlarining ish amaliyotlari 

davomida ikki yoki undan ortiq voyaga yetmagan shaxslar jinoyat sodir qilishga jalb etilganda 

ularni jalb qilgan katta yoshli shaxslarning harakatlarini JKning 127-moddasi 3-qismi “b” bandi 

bilan malakalashlari haqida maʼlum qilishgan. 

Shu bilan birgalikda, jinoyat ishlari tahlil qilinganda, mamlakatimizning ayrim 

viloyatlarida 2 yoki undan ortiq voyaga yetmagan shaxslar jinoyat sodir qilishga jalb 

etilganlarida dastlabki tergov organlari tomonidan jalb qiluvchi katta yoshli shaxslarning 

harakatlari OʻzR JKning127-moddasi 3-qismi “b” bandi bilan kvalifikatsiya qilinayotgani, sudlar 

tomonidan esa ushbu holatlar JKning 127-moddasi 3-qismiga qayta malakalanib, ayblov hukmi 

chiqarilayotganligiga guvoh boʻldik. 

Misol uchun, 2024-yilning dekabr oyida jinoyat ishlari boʻyicha Pastdargʻom tumani 

sudida koʻrilgan jinoyat ishida sudlanuvchi A. 2 nafar voyaga yetmagan shaxslarni oʻgʻirlik 

jinoyati sodir qilishga jalb etgani uchun dastlabki tergov organi tomonidan uning harakatlari 

OʻzR JKning 127-moddasi 3-qismi “b” bandi bilan malakalangan, biroq sud tomonidan ushbu 

ayblov JKning 127-moddasi 3-qismiga oʻzgartirilgan va mazkur modda bilan A.ga nisbatan 

ayblov hukmi chiqarilgan.[6]  

Biroq, bizning fikrimizcha shu va boshqa shu kabi ikki yoki undan ortiq voyaga yetmagan 

shaxslar jinoyat sodir qilishga jalb etilganida aybdor shaxslarning harakatlari JKning 127-

moddasi 3-qismi bilan kvalifikatsiya qilinishini ham xato deb hisoblaymiz, sababi moddaning 

ushbu qismida faqatgina bir nafar voyaga yetmagan shaxsni jinoyat sodir qilishga jalb etish holati 

nazarda tutilgan.  

Jinoyat kodeksi misolida tahlil qilinganda 97-modda 2-qismi “a” bandi, 104-modda 3-

qismi “a” bandi, 105-moddasi 2-qismi “a” bandi, 111-moddasi 3-qismi, 113-moddasi 3-qismi “a” 

bandi, 118-moddasi 2-qismi “a” bandi, 119-moddasi 2-qismi “a” bandi, 1261-moddasi 5-qismi “a” 

bandi, 8-qismi “a” bandi, 129-moddasi 2-qismi “b” bandi, 135-moddasi 2-qismi “b” bandi, 235-

moddasi 2-qismi “ye” bandi, 245-moddasi 2-qismi “b” bandi, 274-moddasi 4-qismi “v” bandi, 

297-moddasi 2-qismi “a” bandida nazarda tutilgan jinoyatlarning barchasi moddaning 

ogʻirlashtiruvchi holatlarini oʻzida aks ettirib, unga koʻra mazkur ijtimoiy xavfli qilmishlar ikki 

yoki undan ortiq shaxsga nisbatan sodir etilganligi uchun ogʻirroq javobgarlik belgilab qoʻyilgan. 

Shundan kelib chiqib, Oʻzbekiston Respublikasi Jinoyat kodeksiga “Voyaga yetmagan 

shaxsni jinoyat sodir qilishga jalb etish” deb nomlangan ijtimoiy xavflilik darajasiga qarab bir 

necha qismlar va bandlardan iborat boʻlgan alohida yangi 1272-moddasini kiritish, unda 

ogʻirlashtiruvchi holatlardan biri sifatida ikki yoki undan ortiq voyaga yetmagan shaxslarni 

jinoyat sodir qilishga jalb etganlik uchun javobgarlik mezonlarni belgilab qoʻyish maqsadga 

muvofiq boʻladi deb hisoblaymiz. 

Bundan tashqari, Oʻzbekiston Respublikasi  va boshqa davlatlar JK tegishli moddalarini 

qiyosiy-huquqiy tahlil qilib, quyidagilarni aniqladik. Jumladan, Ozarbayjon Respublikasi JK 170-

modda[7], Armaniston Respublikasi JK 165-modda[8], Qozogʻiston Respublikasi JK 131-

modda[9], Qirgʻiziston Respublikasi JK 156-modda[10], Moldova Respublikasi JK 208-

modda[11], Belarus Respublikasi JK 172-modda[12], Rossiya Federatsiyasi JK 150-modda[13], 

Tojikiston Respublikasi JK 165-modda[14], Turkmaniston Respublikasi JK 155-moddalarida[15] 

voyaga yetmagan shaxsni jinoyatga yoxud jinoiy faoliyatga jalb qilish alohida jinoyat tarkibi 

sifatida nazarda tutilgan. 

Shuni alohida taʼkidlash lozimki, koʻpgina davlatlarning qonunchiligida voyaga yetmagan 

shaxslarni jinoiy faoliyatga jalb qilish bilan bogʻliq javobgarlikni ogʻirlashtiruvchi holatlar 

belgilab qoʻyilgan. Bunday holatlarga, masalan, zoʻrlik ishlatish yoki zoʻrlik ishlatish bilan 

qoʻrqitish orqali jinoyat sodir etishga jalb qilish, ushbu qilmish voyaga yetmagan shaxsning ota-

onasi, ularning oʻrnidagi shaxslar, pedagoglar yoki tarbiya vazifasi yuklatilgan shaxslar 

tomonidan amalga oshirilganda, voyaga yetmagan shaxsni ogʻir yoki oʻta ogʻir jinoyatga, 

shuningdek uyushgan jinoiy guruh yoki jinoiy uyushma tarkibiga jalb etilgandagi holatlar kiradi. 

Aksariyat hollarda bu norma va mexanizmlar oʻxshash tahrirda qabul qilingan boʻlib, 

ularning koʻpchiligida Rossiya Federatsiyasi Jinoyat kodeksining 150-moddasi asos boʻlib xizmat 

qilganligini koʻrishimiz mumkin. 

Xulosa qilib aytadigan boʻlsa, Oʻzbekiston Respublikasi Jinoyat Kodeksiga “Voyaga 

yetmagan shaxsni jinoyat sodir qilishga jalb etish” deb nomlangan yuqorida bayon qilingan 

mezonlar asosida ogʻirlashtiruvchi holatlarni oʻzida aks ettirgan bir nechta qism va bandlardan 

iborat boʻlgan yangi 1272-moddasini kiritish va amaliyotga tatbiq qilish orqali ijtimoiy xavfli 

qilmish sodir etgan shaxslarning harakatlarini toʻgʻri kvalifikatsiya qilish, jazo tayinlash hamda 

javobgarlikni belgilashda aniqlikni taʼminlash mumkin boʻladi.  

